
Slow Food



Slow Food 
Slow Food i nhlangano lowu kumekaka eka matiko yo tlula 150 emisaveni hinkwayo, na 
kwalomu ka swirho swo tlula 1000,000, ti Terra Madre food communities ta kwalomu ka 2,000 
na mamiliyoni ya valweri va timfanelo ta vanhu.
Slow Food yi tshembha leswaku swakudya swi fanela ku va swa khwatsi, leswi humaka eka 
vutlhari bya muhumelerisi wa swakudya. Swi fanele ku va swo tenga, swi humelerisiwa hi ndlela 
leyi tekelaka enhlokweni mbango xikan’we na rihanyo ra muhumelerisi na muxavi. Swi fanele ku 
va swi nga voyemeli etlhelo rin’we, swi endliwa hi ndlela leyi hloniphaka timfanelo ta vaaki 
xikan’we no tekela enhlokweni nkoka wa ndzhavuko na mfuwo wa swakudya swa tinxakaxaka.
Hikokwalaho Slow Food yi tlakusa vurimi lebyi twisisaka misava xikan’we no hlonipha mbango, 
swakudya swa tinxakaxaka na ndzhavuko wa vaaki.

Slow Food i…

 Convivia
Slow Food convivia i ntlawa wa vanhu (varimi, va-
fuwi, vaphasi va tihlampfi, vasweki, vadyondzisi, 
swichudeni, vateki va mahungu, madokodela na 
van’wana vo tala, ) lava tlakusaka xikongomelo xa 
nhlangano lowu ku sukela ehansi. 
www.slowfood.com 

 Swirhapa swa 10,000 e Afrika
Swirhapa swa swakudya swa 10,000 swa swikolo, 
na miganga i xikombiso lexi tiyeke xa vurimi lebyi 
hlayisekeke, hi ku landzelela maendlelo yo hamba-
na-hambana naswona ma nga ha tirhisiwa ku ya hi 
tindlela to hambana-hambana na swona swi nga 
ha endliwa nakambe kun’wana hi ku olova.

www.slowfoodfoundation.com 



 Presidia
Presidia yi seketela swakudya swa varimi lavant-
songo leswi nga eka nghozi yo nyamalala, yi 
tlakusa miganga xikan’we na ku hlayisa mbewu, 
swifuwo, mihandzu na matsavu ya xintu leswaku 
swi nga nyamalali.
www.slowfoodfoundation.com 

 Ark of Taste
Ark of Taste i khatalogo ya swakudya swa ndzha-
vuko leswi nge eka khombo ro nyamalala, mat-
savu, tinyawa, mavele, mihandzu, swifuwo, hambi 
ku ri swilo swo fana na xinkwa, na swipayisisi.
Ark ya Afrika yi na kwalomu ka 100 wa nongo-
noko wa swakudya.
www.slowfoodfoundation.com 

 Slow Food Chefs’ Alliance 

Slow Food Chef’s Alliance i nhlangano wa vasweki 
lava tlakusaka swakudya swa vaaki.
Nhlangano wo sungula lowu vitaniwaka African 
Chef’s Alliance wu sungurile e Morocco hi 2013. 
www.slowfoodfoundation.com 

 Earth Markets
Lowu i makete wa varimi lowu khomaka ntsena 
swakudya swa vaaki ku ya hi tinguva, leswi xavisi-
waka hi vahumelerisi wa swakudya hi voxe.
Earth Market yo sungula e Afrika yi sungule e Ma-
puto, e Mozambique.
www.earthmarkets.net



 Slow Food Foundation 
	 for Biodiversity
Slow Food Foundation yi na ntirho wo fambisa tiphu-
rojeke ta Slow Food, ku sirhelela swakudya na vurimi 
bya tinxakaxaka: swirhapa swa swakudya e Afrika,  
Ark of Taste (ngalava ya nantswo), Presidia, Earth 
Markets xikan’we na Slow Food Chefs’ Alliance.
www.slowfoodfoundation.com 

  Terra Madre
Terra Madre i nhlangano wa misava wa vahu-
melerisi va swakudya lowu tlakusaka vuhumeleri-
si bya swakudya swa kwhatsi, leswi tengeke swi 
tlhela swi nga voyemeli etlhelo rin’we. Malembe 
mambirhi man’wana na man’wana, swirho swa 
nhlangano lowu swi hlangana e Italy eka Salone
del Gusto na Terra Madre ku avelana mavonelo 
na vuxokoxoko, ku landzelerisa tiphurojeke leti 
va tirhaka eka tona xikan’we na ku kombisa 
swakudya swa vona.
www.terramadre.info/en

 Yunivhesiti ya 
Gastronomic Sciences
Yunivhesiti ya Gastronomic Sciences yi kumeka 
e Italy naswona yi twisisa xivono xa Slow Food. 
Swichudeni swo tala swo huma e Afrika, swi ng-
hena eka yunivhesiti leyi, endzhaku ka tidyondzo, 
swichudeni swi tlhelela ematikweni ya swona ku 
ya tlakusa vurimi bya kwhatsi, lebyi tengeke byi 
tlhela byi nga voyemeli etlhelo rin’we. Swirhapa 
swa 10,000 e Africa swi pfuneta ku seketela hi 
swatimali ku dyondzisa vantshwa va le Afrika e 
yunivhesiti leyi. 
www.unisg.it/en



 Slow Food e Africa
Slow Food yi sungurile ku tirha e Afrika hi 2003 nas-
wona sweswi yi katsa kutlula 100,000 wa vanhu 
etikweninkulu: varimi, vafuwi, vaphasi va tinhlampfi, 
vasweki, swichudeni, vadyondzisi, vateki va mahun-
gu...
Afrika i tikonkulu lerinkulu, ri na kwalomu ka 54 
wa matiko, vatshami vo tlula N’we biliyoni lava 
vulavulaka tindzimi ta 2,000. Ku hambana ka min-
dzhavuko ya vanhu lava yi voniwa hi mfuwo wa 
xiyimo xa le henhla wa tinxakaxaka.

Ripala ri  tsangarhela kwalomu ka nharhu wa xiphemu etikweni-nkulu leri, kambe kwalomu ka 
6,000 wa tikhilomitara ta  riwa ra Rift Valley, leri sukaka e Syria ku ya e Mozambique, ku kumeka 
ntumbuluko lowu kokaka rinoko emisaveni, ku fana na Lake Victoria – lexi ku nga xihlala lexinkulu e 
Afrika – kumbe Kilimanjaro xikan’we na tintshava leti nga yi rhandzela.
Slow Food yi le ku tirheni ku hangalasa hungu leri kombisaka nkoka wa mfuwo wa Afrika xikan’we 
na ku tlakusa mfanelo ya ku va na swakudya swa ndzhavuko, ku pfuxelela swakudya swa xintu 
hambi ku ri ku vuyisela swakudya swa vaaki e timakete, eswitangeni swa le makaya na le swikolweni.

Xana hikokwalaho 
ka yini 
swirhapa 
swa 10,000 
e Afrika?



Ku tumbuluxa 10,000 wa swirhapa swa matsavu swa khwatsi, swo tenga xikan’we leswi 
nga voyemeriki etlhelo rin’we eswikolweni na le migangeni ya le Afrika swi tiyisisa leswaku 
miganga yi na mphakelo wa swakudya swo tenga, swakudya swa rihanyu lerinene, hambi ku ri ku 
letela ntlawa wa varhangeri lava lemukaka nkoka wa misava na ndzhavuko wa vona, lava nga ta 
tirha tanihi vayimeri lava nga ta tisa ku cinca hambi ku ri ku byisa vumundzuku bya tikonkulu leri.
Swirhapa swa 10,000 e Afrika i maendlelo yo tiya ya vurimi byo hlayiseka, lama tirhisiwaka 
hi ku hambana ka tindhawu, ndzhavuko naswona ma nga ha landzelerisiwa ku olova.
Hinkwaswo, swirhapa swa 10,000 i makombandlela eka vumundzuku lebyi hambaneke, xikan’we 
na ku yimela ntshembo wa magidigidi ya vantshwa.

 Swirhapa swa matsavu hi ku ya hi va Slow Food 

Swirhapa swa Slow Food swi kunguhatiwile, swi tumbuluxiwa swi tlhela swi fambisiwa 
hi vaaki va Afrika.
E Afrika, xirhapha xin’wana na xin’wana xi na mufambisi wa xona xikan’we na tiko rin’wana na 
rin’wana ri na murhangeri un’we kumbe vo hlaya, lava rhwalaka vutihlamuleri bya migingiriko leyi 
ematikweni na le swifundzheni swa ka vona.
Varhangeri lava va katsa tiagronomi na vantshwa lava nga vuyela ematikweni ya ka vona endzhaku 
ko kuma vuleteri e Yunivhesiti ya Gastronomic Sciences, e Italy, kumbe swikolo na tiyunivhesiti ta 
le United States, France na man’wana matiko. Hofisinkulu yi kumeka e Italy etihofisini ta  Slow 
Food, laha ku nga na ntlawa wa tinxakaxaka ta vanhu vo hambana-hambana lava tirhisanaka na 
varhangeri va swirhapa va le Afrika.
Vuxokoxoko, mavonelo na swintshuxo ku tshamela ro avelaniwa hi swona, exikarhi ka miganga, 
matiko na matikomambe.
Xikongomelo a hi ku dyondzisa vaaki va Afrika, kambe ku va heleketa xikan’we no 
avelana na vona gondzo leri ya ka eka vurimi lebyi hlayisekeke, lebyi hloniphaka 
mbango na ndzhavuko wa vaaki. Maendlelo lawa ma teka tindlela to hambana-ham-
bana ku ya hi matiko. A ku na maendleo man’we ntsena eka ku tumbuluxa xirhapa xa matsavu: 
ku ya hi xiyimo xa maxelo, mindzhavuko na vuhumelerisi bya swakudya bya xintu, muganga 
wun’wana na wun’wana wu kunguhata leswi wu lavaka ku swi byala, hi ndlela yihi 
naswona rini.

 Xana i yini leswi hambanyisaka xirhapa xa swakudya xa Slow Food? 

Xirhapa xa swakudya xa Slow Food xa tiseketela xi tlhela xi tihanyisa hi xoxe.
Xi lava ku pfunetiwa hi swilo swintsongo leswaku xi sunguriwa: xiboho xa ku xi simeka na ku 
humelela i moya wa ku tinyiketela ka muganga lowu endlaka gingiriko lowu. Endzhaku 
ka lembe rin’we kumbe mambirhi, xirhapa xi ta kota ku tiyimela hi xoxe xi thlela xi sungula ku 
tihlayisela switirhisiwa hi xoxe: xi ta kota ku humelerisa  timbewu xikan’we na manyoro lama nga 
tirhisiwaka ku tumbuluxa swin’wana swirhapa, xikan’we na mintshovelo yin’wana exirhapeni yi 
nga ha endla swin’wana swakudya (jamu, tijuzi na swin’wana switirhisiwa) swi nga ha xavisiwa ku 
kota ku nghenisa macheleni kumbe ku xava switirhisiwa swa xikolo.

 Xana mbewu yi tirhiseriwa yini? 

Xirhapa xa Slow Food xi ya hi mbewu ya vaaki, ya xintu leyi nga kumekaka emigangeni hi ku 
vulavurisana na vaaki, ngopfu-ngopfu eka vavasati. Emigangeni ya le matikoxikaya ya Afrika, a ku ri 



maendlelo naswona ka ha ri maendlelo kumbe ntolovelo wo sungula wa vavasati ku hlayisa mbe-
wu. Ku tlula kwalomu ka magidigidi ya malembe ku sukela loko vurimi byi simekiwile, vaaki lava 
hanyaka hi vurimi va tshamela ro tirha hi matimba ku antswisa ntshovelo, nantswo, swakudya na 
swin’wana swilo leswi fambisanaka na mintshovelo ya vona, hi ku tirhisana kahle na ntumbuluko 
wo hlawuleka ma tindhawu ta vona. Kambe hi ku ya hi minkarhi, tikhamphani to endla mbewu ti 
tekile ndhawu ya timbewu leti a ti hlayisiwa hi varimi hi voxe.

Timbewu to endilwa hi tikhamphani ti tshamela ro xaviwa lembe na lembe, kasi tim-
bewu ta vaaki a ti vitani macheleni yo hlaya, kumbe mahala: ti nga ha kumeka eka varimi 
van’wana, etindhawini ta vaaki to hlayisa mbewu, hambi ku ri e makete wa vaaki, tlhandlakam-
birhi, lembe na lembe ti nga ha hlawuriwa ti humelerisiwa nakambe.
Eka lembe ro sungula, xirhapa xa swakudya xa Slow Food, xi ta tirhisa mbewu leyi kumekaka eka 
vaaki, kutani eka lembe ra vumbirhi, xi nga ha tirhisa mbewu leyi hlawuriweke eka ntshovelo lowu 
hundzeke.
Hikokwalaho hi nge swi na nkoka ku tumbuluxa ndhawu yo byala mbewu, laha swimilana leswi 
lavekaka exirhapeni swi nga ta mirisiwa kona.

 Xana hi tihi tinxakaxaka ta mbewu leti faneleke ku byariwa?

Xirhapa xa swakudya xa Slow Food, xi rhangisa emahlweni timbewu to hambana-hambana ta 
xintu ta vaaki. Lawa i maendlelo ya ntolovelo kusukela khale, ku hlawuriwa ka mbewu hi vaaki, 
maendlelo lawa, i manene hikuva timbewu ti kota ku tolovela maxelo ya tindhawu ta vaaki. 
Ta tiyisela ku lwisana na mintlhontlho yo hlaseriwa hi switandzhaku, naswona ti lava ku seket-
eriwa hi swilo swintsongo swa le handle (manyoro na mimirhi yo dlaya switsotswana). Leswi swi 
endla leswaku swirhapa leswi swi va swi hlayisekile swinene loko ku langutisiwa timhaka ta mban-
go na ikhonomi. Ku hlawula timbewu to hambana-hambana ta xintu, swi sirhelela tinxakaxaka ta 
swakudya, leswi nyikaka ntshembho eka vumundzuku bya hina. Tinxakaxaka ta mbewu, ti pfu-
melela leswaku swimilana swi tshamiseka eka migingiriko leyi nga languteriwangiki, ku tolovela 
ku cinca ka maxelo xikan’we no lwisana na switsotswana na mavabyi. Tinxakaxaka ta timbewu ta 



ntumbuluko ti na swisirheleri swa masocha ya mirhi leswi lwisanaka na swidlayi swa swimilana 
swi tlhela swi hlayisa ntshamiseko wa swimilana. Eka tlhelo rin’wana, maendlelo lama nga na 
tinxakaxaka ta nhlayo ya le hansi, ma tsekatseka.
Hikokwalaho ka sweswo,  swirhapa swa swakudya swa Slow Food a swi byariwi muxaka 
wun’we ntsena wa ximilana (kuhava ndhawu yo hlawuleka ya tikhavichi kumbe ya tinyala) kambe 
swi na nkatsakanyo wa swimilana swo hlaya swo hambana-hambana: leswi dyiwaka 
(matsavu, tiboncisi, mitsumbula na mihlata, mirhi ya mihandzu) xikan’we na swin’wana switirhisi-
wa (mirhi yo tshungula, swimilana swo endla tikalaka, swimilana swo nuhela kahle, swimilana 
leswi vuyelerisaka ku nona ka misava kumbe ku lwa na switsotswana, mirhi yo endla tihunyi, 
mitsandza, timbalele kumbe ku hlayisa nitrogen e misaveni). Naswona eka ximilana xin’wana na 
xin’wana, ku rhangisiwa emahlweni swa xintu.
Ku byala swimilana swo hambana-hambana (xikan’we na ku swihambanyisa ku ya hi tinguva) swi 
vula ku hlayisa swakudya swa tinxakaxaka swa vaaki (vun’winyi bya swakudya (Food Sovereignty) 
), leswi tiyisisaka swakudya leswi fuweke (vuhlayiseki bya swakudya (Food Security) ) xikan’we 
na ku lwa hi matimba ku hlayisa maendlelo ya agro-ecology (vuhlayiseki by mbangu eka vurimi). 
Tlhandlakambirhi, swi olovisa mafambiselo yo xavisa swakudya e makete, tanihileswi mphakelo 
wa kona wu hambanyisekaka. Migingiriko ya vurimi yi fambisana kahle na timhaka ta vufuwi. 
Masalela ya matsavu ya tirhisiwa tanihi swakudya swa swifuwo, kasi vulongo kumbe manyoro ya 
swifuwo byi tirhisiwa ku nonisa misava.

Vuhlayiseki bya Swakudya (Food Security)
na Vun’winyi bya Swakudya (Food Sovereingty) 
Swirhapa swa Slow Food swi lava ku tiyisisa VUHLAYISEKI BYA SWAKUDYA (xiyimo lexi va ka kona 
loko “vanhu hinkwavo, minkarhi hinkwayo, va kota ku fikelela swakudya leswi eneleke, leswi hlay-
isekeke swi tlhela swi fuwa, leswi fikelelaka swilaveko swa mirhi wa vona na swakudya leswi vona 
vinyi va swi tsakelaka ku kota ku hanya rihanyo lerinene,”FAO, 1996, kasi hihalatlhelo, VUN’WINYI 
BYA SWAKUDYA , leswi ku nga timfanelo ta vanhu ku hlawula swakudya swa vona, vurimi bya vona 
xikan’we na ku kota ku fikelela swakudya swa rihanyo lerinene leswi fambelanaka na ndzhavuko wa 
vona, leswi humelerisiweke hi ndlela ya ntumbuluko na hi ndlela leyi hlayisekeke.
Un’wana na un’wana loyi a tinghenelerisaka eka migingiriko yo tumbuluxa swakudya, u fanele a 
kota ku tiyimela nakambe, leswi swi vula leswaku, u fanele ku teka xiboho eka leswi a lavaka ku swi 
byala esin’wini ya yena, swifuwo leswi a lavaka ku swi fuya, maendlelo ya xithekiniki lawa a lavaka 
ku ma tirhisa. Ntsena loko ho kota ku tiyisisa vun’winyi bya swakudya, hi kona hi nga kotaka ku ya 
emahlweni na xikongomelo xa vuhlayiseki bya swakudya.



 Xana misava yi hlayisiwa hi ndlela yihi?

Loko misava yi hanyile kahle yi tlhela yi nona, xirhapa xi ta humelerisa swakudya 
swo tala, naswona swo antswa. Hikokwalaho ka sweswo, ku hlayisa misava swi na nkoka 
eka swirhapa swa Slow Food . Ku na maendlelo yo tala ya ntumbuluko yo lulamisa swiphiqo swa 
loko misava yi lahlekeriwa hi swakudya, mikhukhulo, ku tala ka munyu emisaveni ehandle ko xava 
manyoro ya tikhemikhali yo fana na urea.

Leswi, i swa nkoka.
Ku cinca-cinca swimilana: Swi na nkoka ku papalata ku byala swimilana swa muxaka wun’we 
malembe yo hlaya eka xiphemu xin’we exirhapeni (xikombiso, matamatisi, ma lendzeriwa hi mata-
matisi). Ku cinca-cinca swimilana leswi siwanisaka misava hi leswi nonisaka misava, swi antswisa 
xiyimo xa misava hambi ku ri ku kanganyisa vutomi bya switsotswana leswi tumbulukaka hikok-
walaho ka swimilana swa muxaka wun’we.

Manyoro: ku kota ku kuma nitrogen na swin’wana swakudya leswi lavekaka emisaveni ehandle 
ka ku tirhisa manyoro ya tikhemikali, swa koteka ku tumbuluxa ndhawu yo endlela manyoro, leyi 
cincaka masalela ya swimilana swi va manyoro, kumbe ku lulamisa ndlela ya ku olova ya vulongo 
bya swifuwo kumbe matoto ya tihuku. Mixaka leyimbirhi ya manyoro ya ntumbuluko yi nga ha 
tirhisiwa yi ri na mati kumbe yi omile, thwi emisaveni tanihi manyoro lama vitaniwaka foliar fertil-
izer (lama cheriwa ematlukeni).

Manyoro ya rihlaza: Swin’wana swimilana swi nga ha celeriwa nakambe endzeni ka misava, 
laha swi bolaka swi ta na nseketelo wo ka ri: swi nga ha nonisa misava, swi antswisa xiyimo xa 
misava, swi kanganyisa vutomi bya switsotswana na mixaka ya swikowa leswi nga lavekiki. Swimi-
lana leswi endlaka manyoro ya rihlaza swi katsa swa tiboncisi kumbe tinyawa, swimilana swa 
marhanga (tikhavichi, tinyala), na mabyasi eka swin’wana.



Ku andlalela misava: Misava yi nga ha pfariwa hi mabyasi lama hadiweke ya omeke kumbe 
mahlanga ya mavele, swiphundla na matluka. Ku pfala loku ka misava swi sivela mahajani, swi 
hlayisa ndzhongho wa misava, swi sivela ku khukhuriwa ka misava hambi ku ri ku nonisa misava 
loko swi bola.

 Xana mati ma nga ha hlayisiwa hi ndlela yihi?

Swirhapa swa swakudya swa Slow Food swi landzelela tinguva. A swi rimiwi tin’hweti ta 
12 elembeni hinkwaro, a swi byariwi swimilana swo fana lembe hinkwaro. Leswi lavaka ku che-
letiwa hi macheletelo lamo durha, leswi lavaka ku tshamela ro lunghisiwa leswi vulaka macheleni 
yo hlaya.

Hambiswiritano, loko hi kota ku hlayisa swimilana hi ndlela ya vutlharhi, swa koteka ku engetelela 
nguva yo byala matsavu. Xo sungula, swi na nkoka ku tekela enhlokweni swimilana leswi tiyeke 
swinene, leswi nga kahle eka maxelo leswi tiyiselaka swi kotaka ku hanya laha ku pfumalekaka 
mati, swi byariwa hi nguva leyi faneleke. Swimilana swin’wana swa xilungu swi na mintshovelo ya 
le henhla ku tlula swa xintu, kambe swi lava mati yo tala (na swin’wana switirhiswa swa le handle).
Lexi landzelaka, swi na nkoka ku hlayisa mati lama nga kona hi tindlela hinkwato, hi 
sivela tindlela hinkwato leti endlaka leswaku hi lahlekeriwa hi mati.

Swi na nkoka ku hlengeleta mati ma mpfula (hi ku tirhisa tiphayiphi a tindlwini ta mazinghi) 
xikan’we na ku maka tindhawu to hlayisa mati (mathangi) leswi nga pfunetaka ku cheleta hi 
minkarhi ya tinguva to oma. Swi na nkoka ku tirhisa timhaka to cheleta ta le tindhawini ta vaaki, 
ku fana na ku cheleta bya diripu (leswi nga endliwaka hi switirhisiwa leswi cukumetiweke, ku fana 
na swituruturu swi boheleriwa hi tintambhu) xikan’we na ku hlawula nkarhi wa kahle ku cheleta 
hi wona, hi papalata minkarhi leyi hisaka ngopfu ya siku.

Ku lulamisa na ku hlayisa misava swi na ntirho wa nkoka: Mirhi yi fanele ku byariwa endzeni ka 
goji leri rhandzeriweke hi mugero wuntsongo, lowu nga kotaka ku khoma mati laha timitsu ti 
nga kona. Ndhawu leyi ku byariwaka matsavu (ngopfu-ngopfu ya matluka) yi fanele ku tlakusiwa 
nyana, leswaku mati ma nga tlheleli endhzaku xikan’we na ku bola ka timistu. Mati ma nga ha 
hlayisiwa hi ku tirhisa mindzhuti ya mirhi na maendlelo lamanene ya vurimi, ku fana na ku and-
lalela misava. Loko swirhapa swa hina swi tshama swi ri na swimilana swa rihlaza swi nga pfuna 
swinene, tanihileswi swi nyikaka ndzhuti xikan’we na ku khoma mati etimitswini. Loko swimilana 
leswi swi endliwile hi ximilana xa vetiver, kumbe lexi fanaka, swi nga ha sivela na switsotswana. 



 Xana swimilana swi sirheleriwa hi ndlela yihi?

Loko xirhapa xi kunguhatiwile kahle hi ndlela ya xi agronomy, ku hlaseriwa hi switsotswana swi 
nga ha hunguteka swinene. Leswi swi endla leswaku ku hungutiwa na tikhemikhali leti a ti fanele 
ku tirhisiwa ku swi sirhelela.
Hikokwalaho ka leswi, Swirhapa swa Swakudya swa Slow Food swi endliwa hi xikon-
gomelo xo sivela switsotswana na mavabyi hi tindlela to tala:
ku hlayisa rihanyo ra misava, ku hlawula swimilana leswi nga kahle eka ndhawu ya vaaki (nas-
wona swi na matimba yo lwa na switandzhaku), ku rima hi ku cinca-cinca swimilana na ku byala 
swimilana endhawini yin’we (ku cinca-cinca swimilana swi kanganyisa vutomi bya switsotswana, 
ku katsakanya swimilana endhawini yin’we, loko swi endliwa hi ndlela leyinene, swi sivela nkwe-
tlembetano wa swimilana hambi ku ri ku seketelana), ku chela manyoro hi ndlela leyi faneleke 
hambi ku ri ku fambisa kahle timhaka to cheleta, nkarhi wa ntshovelo na mpfuka wa ntshovelo.

Ku sivela swi nga ha lulamisa swiphiqo swo tala, kambe a swi enelanga swi ri swoxe, ku tshamela 
ro langutela swi na nkoka ku kota ku vona loko ku ri na swiphiqo swa switsotswana na ku swi 
sivela hi nkarhi wolowo.

Loko swi laveka, ku nga ha tirhisiwa timinerali, (koporo na sulfur), kumbe macerations na man’wana 
maendlelo lama humaka eka swimilana swo ka ri exirhapeni kumbe endhawini ya vaaki.



 Xana xirhapa xi endleriwa yini?

Swirhapa swa swakudya swa Slow Food swi pfuna vutalo bya swakudya na ku antswisa ma-
dyelo ya siku na siku. Swakudya leswi byariweke swi tlhela swi tshoveriwa, nchumu wo sungula 
lowu swi endleriwaka wona i ku va swi dyiwa (hi ndyangu kumbe exikolweni). Eka tinguva leti 
ntshovelo wu nga tala, swi nga ha hundzuluxiwa swi endliwa tisource, jamu, fulawuri, kumbe swi 
omisiwa tanihi mihandzu na mikhusa; swa xavisiwa (swa ha tsakama, kumbe swi hundzuluxiwile) 
emakete wa vaaki kumbe eka switolo swo xavisa swakudya; kumbe swi nga ha swekiwa swi xavi-
seriwa vaaki eka tindhawu leti sunguriweke kusuhi na swirhapa. Ntshovelo wa le swikolweni na 
wona wu nga ha xavisiwa emakete wa vaaki, naswona mali leyi nga ta va yi kumiwile, xikombiso, 
yi nga ha xava switirhisiwa swa vadyondzi kumbe swin’wana switirhisiwa swa xirhapa.

Swin’wana swikombiso

Morocco
Swin’wana switirhisiwa swo huma exirhapeni xa Bouregreg e Rabat swi dyiwa hi mindyangu, loko 
swin’wana swi xivisiwa emakete wa vaaki. Swi tlhela nakambe swi xavisiwa eka mavhengele yo 
xavisa swakudya lama tirhisaka swakudya leswi byariwaka hi vaaki, ku fana na “Ch’hiwates du 
Terroir”, leyi sunguriweke hi Nadia Benmoussa xikan’we na munghana wa yena Dounia Bennani. 
Vhengele leri ri le ka nongonoko wa Slow Food Chefs’ Alliance e Morocco, ntlawa wa vasweki lava 
tirhisaka swakudya leswi byariwaka hi vaaki, food community na Presidia.

Burkina Faso
E Ouagadougou, xiphaza xi pfuriwile kusuhi na xirhapa xa vaaki xa La Saisonnière, lexi xavisaka 
swilo swo fana na mihandzu, swisibi na makokisi, na xivhengelana xo xavisa swakudya, lexi nga 
na kwalomu ka matafula manharhu mo dyela ka wona, laha vaaki va nga ha ringetaka nantswo 
wa matamatisi, mihlata, soseji ya nyama ya mbuti na man’wana matsavu lama swekiwaka kona.

Uganda
Xirhapa xa vaaki xa Kawuna i ndhawu leyi varimi va vantshwa va hlanganaka kona kusuka emi-
gangeni leyi akelaneke na xirhapa lexi ku katsa na vantshwa va vaphasi va tihlampfi va le Lake 
Victoria, laha hinkwavo ka vona va tinghenelerisaka eka migingiriko ya xirhapa lexi. Ntshovelo 
wa kona va avelana hi wona, kasi leswi saleke va swi xavisa evhengeleni ro xavisa swakudya ra 
Mukono.



Lemuka Ndzilo !

Ndzilo wu nga ha tirhisiwa eka swiyimo swin’wana, naswona wu fanele ku lawuriwa hi 
ndlela ya vurhonw’ana: Matluka yo oma, makhwati na marhavi ma nga ha hisiwa loko 
ka ha ku heta ku tshsetshiwa, kasi na swikhwati leswintsongo swi nga ha hisiwa ku pfula 
ndhawu yo rimela eka yona, kambe ndzilo wu fanele ku tlhogomeriwa xikan’we no lawuri-
wa leswaku wu nga tluleli kun’wana.
Ringeta hi tindlela hinkwato ku sivela ku “tshethsa na ku hisa,” hi marito ma’wana, ku 
hisa tindhawu tinkulu (ku katsa na mirhi yo leha, ku nga ri ntsena makhwati), kumbe ku 
nyanyisa xiyimo hi ku hisa nhova, kuhisa makhwati nkarhi wun’wana swi engetela ku nona 
ka misava, kambe xinkadyana. Eka nkarhi wo leha, swi siwanekisa misava leswi nga end-
laka leswaku nhdawu yi hundzuka ripala eka tindhawu to oma na to tsakama.



Hisweswo ke… 
A Hi Sunguleni!



Loko hi nga se sungula ku endla xirhapa xa swakudya, swi na nkoka ku hambanyisa xirhapa xa 
vaaki (lexi tumbuluxiweke hi ntlawa wa vaaki kumbe mindyangu) xikan’we na xirhapa xa xikolo, 
hikuva Swi hambanile swinene.

Xikongomelo-nkulu xa swirhapa swa vaaki i ku seketela mindyangu hi swakudya, eka 
minkarhi yin’wana i ku pfuna mindyangu leyi hi miholo loko va xavisa swilo swa vona (hambileswi 
swi nga fanelangiki ku rhangisa macheleni emahlweni). Tanhileswi swi boxiweke, xirhapa i xa nkoka 
tanihi xikolo eka muganga hinkwawo, laha vaaki va dyondzaka hi swakudya swa vona, ku hlengeleta 
mbewu, ku xixima misava xikan’we na ku hlayisa mati.

Xikongomelo-nkulu xa xirhapa xa xikolo i dyondzo. Xi tirhisiwa ku dyondzisa vana lavant-
songo na vantshwa hi swakudya swa vaaki, maendlelo ya matsavu na mihandzu, ku tirha na ku 
tlanga hi mintlawa, na swin’wana. Swakudya swa swirhapa swa swikolo swi nga ha tirhisiwa tanihi 
swakudya swa vana va xikolo, kambe a swi nyiki mphakelo wa nkarhi hinkwawo. Swikolo i swinkulu 
swinene (kwalomu ka madzana-dzana ya vana) naswona swakudya swo huma exirhapeni swi nga 
ha tirhisiwa ku seketela mugayo mavhikinyana kumbe swi tirhisiwa eka mintlangu ya ku pfala ka 
tinguva ta swikolo. Hikokwalaho, xirhapa xa xikolo a xi nge tirhisiwi tanihi xintshuxo xo phakela vana 
swakudya, kambe xi tirha tanihi ndhawu yo dyondzela eka yona, leswi nyikaka vana ndlela leyi va 
nga yi tirhisaka ku antswisa swiyimo swa le makaya ka vona (vatswari vo tala va tirhisa leswi vana 
va vona va swi dyondzeke eswikolweni). Tlhandlakambirhi, van’wana vana, endzhaku ka ku dyondza 
swin’wana exirhapeni, va ya emahlweni na ku landzelela timhaka ta vurimi. Leswi i mbuyelo wa 
nkoka lowu xirhapa xa xikolo xi lavaka ku wu fikelela. 



 Loko ku nga ri na muganga, a ku na xirhapa!

Ku na swilaveko swo ka ri leswi faneleke ku fikeleriwa ku nga se sunguriwa xirhapa: muganga wu 
fanele ku nghenelerisiwa! Ku nga se sunguriwa ku endliwa xirhapa, swi fanerile ku hlengeleta 
vanhu hinkwavo lava nga pfunaka eka swirhapa leswi. Swirhapa swi ta humelela ntsena 
loko swi tirhisa vutivi hinkwabyo bya nkoka bya vaaki. Swi na nkoka ku ta na vuswikoti bya lava 
khale, vutivi bya vavasati, nkhinkhi na vutlharhi bya vantshwa, vutivi bya swidyondzeki ((agrono-
mists, veterinarians) na vuswikoti bya vasweki.

Loko ku ri xirhapa xa xikolo, swi fanerile ku katsa vadyondzisi, nhloko ya xikolo na miganga leyi 
nga kusuhi na xirhapa xa xikolo. Hi ku katsa vanhu lava, swa koteka ku fambisa xirhapa hambiloko 
swikolo swi pfarile, ku lava mbewu na manyoro yo nonisa misava eka swin’wna.

 Ku langutisisa misava

Loko xipano xi hlanganile, swi fanerile ku langutisa hi vuxiyaxiya eka misava ku kota ku kuma 
ndlela ya kahle ku lulamisa xirhapa na leswi faneleke ku byariwa. Ku hlawuriwa hi ku ya ka maxelo, 
rivala, matshamelo ya ndhawu na vukona bya mati. Ku endla xirhapa a swi teki xiphemu xinkulu, 
naswona hi ku langutisisa hi tihlo ra vutlharhi swi nga ha koteka ku kuma ndhawu eka tindhawu 
leti nga ehleketeleriwiki: a swindledyanini, xikombiso, endhawini yo byala swiluva. 

 Ku teka xiboho hinkwerhu

Hi nga teka xiboho hinkwerhu ku sungula xirhapa.
Eka xirhapa xa vaaki, minkarhi yin’wana vanhu va byala xikun’we va xavisa ntshovelo wa vona 
swin’we. Minkarhi yin’wana un’wna na un’wana u na xiphemu xa yena laha a tixaviselaka ntshov-
elo wa yena. Eka mhaka leyi ya vumbirhi, eka swin’wana swilo ka tirhisaniwa (manyoro, tindhawu 
to byalela eka tona mbewu, mati na ku hlayisa swimilana) naswona vanhu va teka xiboho swin’we 
ku rima swimilana na ku kunguhata xirhapa (ku sivela ku byala swilo swo fana hi nkarhi wun’we).



 Ku avelana mintirho na ku kuma mintlhontlho

Mintirho na vutihlamuleri swi fanele ku avelaniwa eka swirho swa muganga, ku tekeriwa enhlok-
weni vuswikoti na nkarhi.

Hi nkarhi wolowo, swi na nkoka ku kuma mintlhontlho: Xana u kona la kotaka ku endla manyoro? 
xana u kona la tivaka lomu mbewu yi nga kumekaka kona? Xana ku na swiphiqo swa switsotswa-
na? Eka mhaka leyi, xiphemu xin’wana xo kunguhata xirhapa xi fanele ku katsa  na vuleteri, kumbe 
ku rendzo-dyondzo eka swirhapa leswi ku nga khale swi ri kona. 

 Muako lowu faneleke na switirhisiwa.

Ku laveka miako na switirhisiwa swintsongo ku sungula xirhapa xa swakudya: xiphemu xa misava, 
thangi ro hlayisa mati ya mpfula, ndhawu yo endla manyoro, ndhawu yo byala mbewu, rinhlapfu 
ro sivela swifuwo, ndlela yo famba eka yona ehandle ko kandziyela swimilana na swin’wana 
switirhisiwa (girivani, mabakiti, swikomu, swikotikoti swo cheleta).



Swi na nkoka ku lavisisa endhawini ku kuma switirhisiwa leswi faneleke, xikombiso, 
rinhlapfu ri nga ha endliwa ku suka eka swimilana swo fana na  vetiver kumbe spiny cactus, kumbe 
eka timbalele, mihlahlu, madingo ya bamboo na swin’wana. Loko rinhlapfu ri makiwile kahle ri nga 
ha pfuna ku seketela swimilana swo fana na tinyawa na tin’hwembe. Hi ntumbuluko, a hi swilo 
hinkwaswo leswi nga endliwaka emakaya: (swilo swo fana na tigirivani na swikotikoti swo cheleta 
hi swona) swi fanele ku xaviwa, loko swi koteka emakete wa le kusuhi.

 Vuhlanganisi: Xikoweto xa xirhapa xin’wana na xin’wana!

Xirhapa xa Swakudya xa Slow Food xi fanele ku va lexi nga endliwaka nakambe kun’wana, 
xi va nomo wa mavonelo ya Slow Food xi pfumelelana na vuhlanganisi hinkwabyo bya Slow Food. 
Hikokwalaho ka sweswo, xi fanele ku tikomba. Xirhapa xin’wana na xin’wana xi fanele ku va na 
xikoweto lexi vonakalaka ku olova, lexi tirhaka tanihi karata ra vutitivisi. Byin’wana vuxokoxoko 
lebyi faneleke ku katsiwa eka xikoweto: vito ra xirhapa, ntshaho wa Slow Food na vito ra 
loyi a seketelaka swilaveko swa xirhapa. Swa koteka nakambe ku engetela vuxokoxoko bya 
filosofi ya phurojeke, ku hlamusela ndlela leyi xirhapa xi rhimiwaka hi yona. Swikoweto swi nga 
ha endliwa hi ndlela ya vutlharhi, hi ku tirhisa swilo leswi cukumetiweke xikan’we no nyika vana 
lavantsongo na vantshwa ku va va tsala no thala. Slow Food yi nga ha nyika maendlelo ya kona 

(kumbe ma nga ha kumeka eka website).
Switlangwana swi nga ha lulamisiwa exirhapeni ku tlakusa phurojeke, hi ku rhamba miganga leyi 
akaleneke na xirhapa, ku tivisa hi ntshovelo xikan’we na ku hlamusela ndlela leyi swi nga sweki-
waka hi yona. Ku vulavula hi xirhapa  swi na nkoka: ku hlamusela vanhu lava khumbhekaka, 
mintsheketo na miganga ya vona. Swi na nkoka ku tshamela ro tivisa hofisi-nkulu ya Slow Food 
hi mahungu lama kokaka rinoko, ku rhumela swifaniso na mithalo! hofisi yi ta tirhisa vuxokoxoko 
lebyi eka mahungu kumbe website, eka facebook ku rhumela eka vateki va mahungu emisaveni 
hinkwayo. 



 Ku tshamela ro tivisa vaseketeri hi swa timali

Phurojeke leyi yi humelela hikuva ku ri na ntirhisano hi swirho swo tala swa nhlangano wa Slow 
Food emisaveni hinkwayo: convivia, vanhu, tikhamphani, swikolo, mihlangano na swin’wana. Vo 
tala va vona va hlengeleta macheleni hi ku endla mintirho yo hambana-hambana laha va hlamu-
selaka mintirho na migingiriko ya Slow Food e Afrika.

Ku tinyiketela ka vona swi na nkoka, naswona swi na nkoka ku va nyika vuxokoxoko byo ka ri hi 
ndlela leyi swirhapa swi fambaka ha kona. 

Swi na nkoka ku tshamela ro katsa vito ra museketeri hi swatimali loyi a endleke leswaku xirhapa 
xi va kona eka xikoweto, xikan’we no tshamela ro va rhumela swifaniso na mahungu (eka vona 
kumbe hi hofisi-nkulu ya Slow Food).

 Switirhi leswi nga kona eka un’wana na un’wana

Eka website www.slowfoodfoundation.com, eka xiphemu xa “Projects – 10,000 Gardens in Af-
rica”, u nga ha kuma xibukwana lexi (hi tindzimi to hlaya), matsalwa ya xithekiniki ya 
maendlelo na ku lulamisa mintirho ya vuleteri, minkombiso ya swifaniso yo vulavula hi phu-
rojeke na xikombiso xo endla xikoweto xa xirhapa.

Nakambe ku na Facebook group, “1000 Gardens in Africa” , laha swi kotekaka ku hoxa xan-
dla hi ririmi rin’wana na rin’wana, ku avelana hi miehleketo, vuxokoxoko na swintshuxo. Nakambe 
swa koteka ku hoxa swifaniso swa swirhapa na yin’wana migingiriko leyi lulamisiwaka.

Swi na nkoka ku download switirhi leswi xikan’we na ku swi hangalasa hi tindlela hinkwato. Loko 
ku laveka swin’wana switirhi swa vuhlanganisi kumbe vuhundzuluxi, hofisi-nkulu ya Slow Food yi 
kona.



 VUHLANGANISI

Ku tihlanganisa na Hofisi-nkulu ya Slow Food, tsalela:
ortiafrica@terramadre.org
kumbe riqingo:
+39 0172 419702

Matsalwa ya xithekiniki ya valeteri

Xibukwana lexi xi nyika vuxokoxoko byo ka ri byo endla xirhapa xa swakudya xa Slow Food. 
Lava lavaka ku dyondza swotala kumbe lava lavaka ku endla migingiriko ya vuleteri, vuleteri 
bya xithekiniki bya kumeka eka website:

1. Ku kunguhata xirhapa
2. Ndhawu yo byala mbewu
3. Ndawu yo endla manyoro
4. Vuhlayisi bya misava (ku cinca-cinca swimilana, na ku katsakanya swimilana)
5. Ku hlayisa mati: swimilana ku ya hi nguva, ku hlengeleta mati (mathangi na tiphayiphi)     
ku tirhisa maendlelo ya vaaki (ku cheleta bya diripu), ku hlayisa ndzhongho (ku sirhelela 
misava), ku hlayisa mati (ndzhuti)
6. Ku sirhelela ximilana (xikombiso xa malulamiselo, rinhlapfu, ku katsakanya swimilana)
7. swikombiso swa minongonoko ya dyondzo
8. Swiletelo swo lulamisa tinhlamuselo ta swirhapa

U nga ha download swiletelo leswi eka website: 
www.slowfoodfoundation.com/en/33/download

